
Inatsisartunut 
 

UKA2017/30-p, Uummannap talittarfiani aserfallatsaaliorneqarnissaa ujaqqanillu 
nunniukkamik malinnut illersuusiortoqarnissaa pillugu AI 19-imut 
salliutitseqqullugit Naalakkersuisut peqquneqarnissaannik Inatsisartut 
aalajangiiffigisassaattut siunnersuut, siullermeerneqarnerani Demokraatit 
oqaaseqartartuata oqalugiarneranut atatillugu apeqqutinut akissutit 
 

 

Imm. 30-p siullermeerneqarnerani, Uummannap talittarfiani aserfallatsaaliorneqarnissaa 

ujaqqanillu nunniukkamik malinnut illersuusiortoqarnissaa pillugu AI 19-imut 

salliutitseqqullugit Naalakkersuisut peqquneqarnissaannik Inatsisartut 

aalajangiiffigisassaattut siunnersuut 2017-imi ukiakkut ataatsimiinnermi, Demokraatit 

oqaaseqartartuata oqalugiarnermini marlunnik apeqquteqarfigisaa maani 

akissuteqarfiginiarpara. Oqallinnermili Inatsisartut amerlanerussuteqartut kissaatigaat 

piaarnerpaamik naammassineqassasoq.  

 

1. Suliniutit umiarsualivinnut suliarinnittoqarfiup pilersaarusiaani salliutitat 

allattorsimaffianni 1-imiittut aallartinneqareerpat imaluunniit aallartinneqarnissaat 

pilersaarutigineqarpa? 

 

Akissut: 

Suliniutit salliutitat allattorsimaffianni 1-imiittut tamarmik sanaartugassaapput nutaat 

aningaasanut inatsimmi immikkut aningaasaliiffigineqarnissamik piumasaqaatitaqartut. 

Ullumikkut suliassat arlaannaalluunniit suli aningaasanut inatsimmut 

ilanngunneqanngillat. 

 

2. Naalakkersuisut salliutitat 1-imiittut aamma 2-miittut attatiinnarpaat? 

Taamaassimappat – taavami Uummannaq? 

 

Akissut: 

Umiarsualivinnut suliarinnittoqarfiup pilersaarusiaa siullermik tusarniaassutigineqarpoq 

piffissami 1. april – 18. maj 2015 aappassaanillu 6. februarimiit 20. martsimut 2017. 

Illorsuarni aamma Nuugaatsiami pisut alianartut kingunerisaannik Umiarsualivinnut 

immikkoortunut pilersaarut aalajangigassatut siunnersuutip matumap suliarinissaa 

aamma Naalakkersuisut politikkikkut akuersinissaat sioqqullugu annertunerusumik 

iluarsaateqqinneqarsimavoq. Uummannaq salliutitat allattorsimaffiannit 2-miit salliutitat 

allattorsimaffiannut 1-imut nuunneqarpoq.  

Tamatuma saniatigut Qaanaami sissat innarlitsaaliorneqarnissaat salliutitat 

allattorsimaffiannut 1-imut pisinneqarpoq. Taakkua saniatigut salliutitani allanik 

allannguuteqanngilaq. Umiarsualivinnut pilersaarut Naalakkersuisut politikkikkut 

akuersissuteqarnerannut ilassutigitillugu 2017-imi ukiakkut ataatsimiinnermi 

agguaanneqassaaq. 

